
Chando ashtadashakam

ఛన్దోఽష్టాదశకమ్ 

వర్ణనీయప్రతిజ్ఞా   । నమః శ్రీకృష్ణాయ   ।
జీయాన్నామ మురారేః ప్రేమమరన్దస్య   నవ్యమరవిన్దమ్  ।
భవతి మదాభాసోఽపి స్వాతిజలం ముక్తిముక్తాయాః ॥ ౧॥
నన్దోత్సవాదయస్తాః  కంసవధాన్తా హరేర్మహాలీలాః ।
ఛన్దోభిర్లలితాఙ్గైరష్టాదశభిర్నిరూప్యన్తే     ॥౨॥
దనుజతృణకదమ్బోద్దామదావాగ్నిరాశే

కుసుమితరవికన్యాతీరవన్యాకరీన్ద్ర  ।
మదకలపశుపాలీలోచనేన్దీవరేన్దో

భవతు తవ చరిత్రం  మద్గిరాం  మణ్డనాయ  ॥ ౩॥
మూలోత్ఖాతవిధాయినీ  భవతరోః కృష్ణాన్యతృష్ణాక్షయాత్ 

ఖేలద్భిర్మునిచక్రవాకనిచయైరాచమ్యమానా   ముహుః ।
కర్ణానన్దికలస్వనా   వహతు మే జిహ్వాతటీప్రాఙ్గణే 

ఘూర్ణత్తుఙ్గరసావలిస్తవ   కథాపీయూషకల్లోలినీ  ॥ ౪॥

౧
అథ శ్రీనన్దోత్సవాదిచరితం 
నిజమహిమమణ్డలీవ్రజవసతిరోచనం 

వదనవిధుమాధురీరమితపితృలోచనమ్ ।
శ్రుతినిపుణభూసురవ్రజవిహితజాతకం 

తనుజలదతర్పితస్వజనగణచాతకమ్ ॥
సుబహువిధదానకృజ్జనకకృతకౌతుకం

నిఖిలపశుపావలీసముపహృతయౌతుకమ్ ।
జనిసమయమణ్డితీకృతపురుషయోషితం

రజనిరసగోరసక్షపణజనతోషితమ్ ॥

ఛన్దోఽష్టాదశకమ్ 

బహులదధిపఙ్కిలీకృతవిలసదఙ్గనం
ప్రమదభరలోలితప్రకటనటదఙ్గనమ్    ।

జనకపరితోషితస్ఫురదఖిలవల్లవం
వ్రజజనితపద్మజావిభవభరపల్లవమ్   ॥

కపటపటుపూతనాకటునయనవీక్షితం
వ్రజభయదనుర్జనవ్రజనిధనదీక్షితమ్    ।

విషమబకపూర్వజాకుచసవిధశాయినం
తదసుపరిమిశ్రితస్తనజరసపాయినమ్   ॥

తదరుతరవిగ్రహద్రుమనివహపాతనం 
పృథుకరిపురాక్షసీవివిధభవశాతనమ్ ।

నిపుణపశుపాఙ్గనాకులకలితరక్షణం
ప్రణయకృతగోరజఃశకృదమలలక్షణమ్  ॥

స్పుటనిఖిలవల్లవీహృదయనవచన్దనం 
భజ చపలమానస వ్రజనృపతినన్దనమ్   ॥
గుచ్ఛకాఖ్యమిదం ఛన్దః  ।
తవ జయతి నన్దనన్దన   పదారవిన్దోరుభక్తిమకరన్దః   ।
యన్ మాధురీలవాగ్రే ముక్తిసుఖం శుక్తితామేతి ॥ ౫॥

౨
అథ శకటతృణావర్తభఙ్గాది
మమ మతిరుచ్చలచరణే భగవతి పర్యఙ్కికాశయితే ।
కపటక్రన్దితకుశలే   శకటవిఘట్టిని  పరిస్ఫురతు ॥౬॥
అథ శకటారిష్టదైత్యవధః 
ఔత్థానికమహసఙ్కులితామ్బక
శకటాధస్తనశయనాలమ్బక
కుచరసతృష్ణావిరచితరోదన
చఞ్చలపదకృతశకటవినోదన
విస్మితపశుపసుదుర్గమచేష్టిత 
కథితనిజేహితశావకవేష్టిత
కాతరజననీజనకగతాన్తిక

ఛన్దోఽష్టాదశకమ్ 

మాన్త్రికధరణీసురకృతశాన్తిక  ॥
అథ తృణావర్తవధః
జననీదుర్వహగౌరవవిగ్రహ  సపది విధిత్సితదనుజవినిగ్రహ

దనుతనయేన క్షణమపవాహిత కణ్ఠతటీగ్రహనిర్మథితాహిత   ।
విక్లవజననీనిర్భరశోచిత  విరుదద్గోపీకులపరిలోచిత

నిర్మితజననీబన్ధుమహోదయ మామపి గోకులమఙ్గల  మోదయ ॥
అథ నామకరణసంస్కారః
నవశిశులీలాలఙ్ఘితహాయన  గర్గావిష్కృతనామరసాయన  ।
రిఙ్గనమణ్డితనన్దనికేతన    ముధురిమతర్పితగోకులచేతన ।
చలతరతర్ణకపుచ్ఛవికర్షణ   విస్మృతగృహకృతిరమణీహర్షణ  ।
కుతుకిన్నసమయవత్సవిమోచన చౌర్యవిశఙ్కితచఞ్చలలోచన ।
ఆక్రోశనకృతహసితాడమ్బర  ముఖపాటవకృతలుఞ్చనసంవర ।
రచితోలూఖలపృష్ఠవిరాజన  రన్ధ్రితశిక్యస్థితవరభాజన   ।
గవ్యనిర్మితకపికులరఞ్జన  కల్పితనవదధిహణ్డీభఞ్జన   ।
జననీవీక్షితసభయవిలోచన జయ జయ గోకులపద్మవిరోచన ॥
అథ మృద్భక్షణలీలా
రామప్రకటీకృతమృద్భక్షణ  జననీసమ్ముఖధృతభయలక్షణ ।
ముఖపుటదర్శితనిఖిలచరాచర గోపేశ్వరసుత మయి ముదమాచర ॥
కోరకాఖ్యమిదం ఛన్దః  ।
అథ దధిహరణం
గృహం సఖి కరాలికే ప్రవిశతి  స్మ నీలః శిశు-

ర్దృఢీకురు  కవాటికాం దధిహరం దధామ్యుద్ధురమ్  ।
ఇతి ప్రకటమీరితే  ముఖరయా మహాశఙ్కటం
విలోక్య తనుకఙ్కటీకృతతమా హరిః పాతు వః ॥ ౭॥

౩
అథ యమలార్జునభఞ్జనం 
ఇన్ద్రనీలమధురప్రభం   జనం

హాసయన్తమనసః ప్రభఞ్జనమ్   ।
బిభ్రతం  పురటపిఙ్గలం  పటం

ఛన్దోఽష్టాదశకమ్ 

ధేహి చిత్త నవనీతలమ్పటమ్ ॥౮॥
ధృతదధిమన్థనదణ్డ  జననీచుమ్బితగణ్డ
పీతసవిత్రదుగ్ధ  కలభాషితకులముగ్ధ ।
జననీపయసాతృప్త భాజనభఞ్జనదృప్త
కృతహైయఙ్గవమోష   మాతృవినిర్మితరోష ।
జనయిత్రీకృతధావ  మునిగణదుర్లభభావ
విదితసావిత్రీపీల  పరిహృతధావనలీల ।
ధృతహైయఙ్గవగన్ధ   కలితోలూఖలబన్ధ
దృష్టార్జునతరుమూల   సురమునివాగనుకూల ।
కృతయమలార్జునభఙ్గ  గుహ్యకనుతిధృతరఙ్గ
నిజభక్తీకృతయక్ష మాధవ మామపి రక్ష ।
విస్మితవల్లవదృష్ట  సుస్మితముఖపుట హృష్ట
నన్దవిమోచితబన్ధ  జయ జయ మఙ్గలకన్ద  ॥ ౩॥
అనుకూలాఖ్యమిదం ఛన్దః  ।
బృహద్విపినమణ్డనే  కలుషమణ్డలీఖణ్డనే 

వ్రజప్రణయశంసనే   దనుజవృద్ధివిధ్వంసనే  ।
ముహుర్ధరణిరోచనే  మహితవల్లవీలోచనే

పరిస్ఫురతు కైశవే  రతిరతీవ నః శైశవే  ॥౯॥

౪
అథ శ్రీవృన్దావనగోవత్సచారణాదిలీలా 
కదా వృన్దారణ్యే  మిహిరదుహితుః సఙ్గమహితే

ముహుర్భ్రామం భ్రామం  చరితలహరీ గోకులపతేః ।
లపన్న్ ఉచ్చైరుచ్చైర్నయనపయసాం   వేణిభిరహం

కరిష్యే సోత్కణ్ఠో నివిడమవసేకం విటపినామ్ ॥ ౧౦॥
వ్రజేన్దురుపనన్దాన్తరీణమతినోదీ   
మనోజ్ఞతరవృన్దావనాన్తరనుమోదీ   ।
అన్తఃస్థజనయిత్ర్యా   నిజాఙ్గముపనీతః
కురఙ్గనయనాభిః  సహర్షమనుగీతః  ।
ప్రఫుల్లపృథువృన్దావనోపహృతరఙ్గః   

4 sanskritdocuments.org



ఛన్దోఽష్టాదశకమ్ 

కలిన్దగిరిపుత్రీతటాన్తధృతసఙ్గః    ।
గిరీన్ద్రకటకాఙ్గీకృతోరుపరితోషః 
సమస్తసఖిరాజీవిలాసమణికోషః ।
సమీపభువి వత్సప్రచారధృతతర్షః 
సుహృత్సు గురుఖేలాభరేణ కృతహర్షః  ।
తరఙ్గదురుగేణ్డుప్రవిష్టచలదృష్టిః    
ప్రణీతవరవంశీనినాద  నవసృష్టిః  ।
తరక్షునఖలక్ష్మీపరీతమృదుకణ్ఠః
కటీరతటకూజద్విచిత్రలఘుఘణ్టః   ।
సమూఢశిఖిచూడాప్రణీతవరచూడః
సుమఞ్జుతరగుఞ్జావలీభిరుపగూఢః   ।
సుహృద్భిరపి సార్ధం  ప్రపన్నవృషవేషః
కఠోరతరవత్సాసురేభహరిరేషః ।
స్థవిష్ఠబకతుణ్డప్రవేశకృతలీల    -
తదఙ్గగిరికూటప్రభేదపరిశీలః   ।
సుహృద్భిరతిహృష్టైర్భుజాభిరభిమృష్టః 
సురైశ్చ  సుమనోభిర్వరాభిరభివృష్టః  ।
తనోతు మయి తుష్టిం  స్వవత్సకులపాలీ
ప్రఫుల్లకుసుమాలీధరోఽద్య   వనమాలీ ॥ ౪॥
ప్రఫుల్లకుసుమాలీనామేదం   ఛన్దః  ।
అపి స్ఫారామోదే ప్రతిపదసుధాకోటిమధురే

పురాణగ్రామాన్తర్వహతి  తవ లీలారసఝరే ।
మనోవత్సః పాతుం విషయవిషగర్తే విశతి మే

కృపాయష్ట్యా  తూర్ణం  దమయ తమముం తర్ణకపతే  ॥ ౧౧॥

౫
అథ వత్సచారణాదిచరితం
ఆభాసోఽపి శ్రుతిపరిసరం  తావకీనస్య నామ్నః

సర్పన్నల్పం లఘుతరమఘస్తోమమోక్షం కరోతి ।
నైతచ్చిత్రం   సఖిభిరఖిలైరన్తరాలం   ప్రవిష్టో

యద్ గోవిన్ద స్వయమయమగహం మోక్షయస్యేకమేవ ॥ ౧౨॥

కాననాన్తభుక్తికమముచ్చనాదపూరధామ
శ‍ృఙ్గబుద్ధవత్సపాలవల్గుబాలచక్రవాల   
సఙ్గలబ్ధతోషజాలమగ్రనున్నవత్సపాలం  
అద్భుతాతిభూరిఖేలమిత్రసఙ్గనీతవేలం 
అఙ్గరుద్ధకాననస్య   శార్వరాఞ్చితాననస్య
దావతుల్యలోచనస్య పూతిగన్ధిమోచనస్య
మేఘభాగతానవస్య సర్పరూపదానవస్య
వీక్షయాతివిస్మితేన తస్య కుక్షిమాశ్రితేన
వత్సపాలమణ్డలేన  నీతఖేదముచ్చలేన
తత్ర మఙ్క్షు సంప్రవిష్టముద్ధూతస్వభక్తరిష్ట  
మేధితాఙ్గరుద్ధవాతమర్దితాహిజన్మజాతం  
ఈక్షయాభీజీవితేన డిమ్భసఞ్చయేన తేన
సార్ధమేత్య  సత్తడాగతీరమాప్తభుక్తిరాగం
ఏషు భోత్కుముద్యతేషు భూరిరాజిసన్తతేషు
మధ్యసీమ్ని రాజమానమర్పితేభడిమ్భమానం
అత్ర సర్వసమ్ముఖాస్యముజ్జిహానమన్దహాస్యం 
అధ్వరోపపన్నభక్షమర్భకోపభోగదక్షం
ఇన్ద్రముఖ్యదేవవర్గవీక్షమాణకేలిసర్గం  
ఏషు వత్సపాలకేషు భక్షయత్సు బాలకేషు
దూరగామివత్సపుఞ్జసఙ్గమాయ   లబ్ధకుఞ్జం 
అమ్బుజన్మయోనినా తదుత్సకేన వత్సజాతం
అర్భమణ్డలం  చ నీతమభ్రమాభిసమ్పరీత
ధీతయాధిగత్య హాసముద్వమన్తమిన్దుభాసం
ఆశు తత్తదాత్మరూపసన్నివేశితస్వరూపం
ఏతదీయమాతృతోషహేతుశీలరత్నకోషం
ఉల్లసన్తమత్ర   వర్షమేధితానురాగతర్షం 
అబ్జయోనిదృష్టతత్త్వమద్భుతాతిశుద్ధసత్త్వ    
రూపవీక్షణాతిమత్తగోకులానువృత్త్యత్త
పద్మజస్తుతానుభావమాహృతాత్మగోష్ఠశావం
అమ్బుజాక్ష భో భవన్తమాశ్రయామి  కున్దదన్త

నన్దగోష్ఠభూరిభాగ   చారుకున్తలాగ్రభాగ
శోకపుష్పమఞ్జరీక  గన్ధలుబ్ధచఞ్చరీక 
పీతకేలిపుణ్డరీక  వశ్యవత్సమణ్డలీక
బాహురాజదఙ్గదాయ  మిత్రసఙ్ఘరఙ్గదాయ  
పాదశోభిహంసకాయ సున్దరావతంసకాయ
గుప్తచారుతర్ణకాయ  కౢప్తధాతువర్ణకాయ  
గోపగోత్రవల్లభాయ  యోగివర్గదుర్లభాయ 
కర్ణసఙ్గిచమ్పకాయ   దుర్గతానుకమ్పకాయ
తుభ్యమిద్ధకీర్తిగాథ   సర్వదా నమోఽస్తు నాథ
దేహి దేహి భక్తిలేశమప్యశేషపూరుశేష ॥
అశోకపుష్పమఞ్జరీఛన్దః 
యాం నిర్వక్తుమభూత్ ప్రభుర్నహి  చతుర్వక్త్రోఽపి  తే మాధురీం

తాముద్ఘాటయతాద్య  యద్యపి సతాం హాసో మయా స్వీకృతః ।
వైఫల్యాయ  తథాపి దేవ భవితా నాయం మమోపాక్రమః

సర్వానర్థహరస్త్వదీయభజనాభాసోఽపి  యద్ విశ్రుతః  ॥ ౧౩॥

౬
అథ తాలవనచరితమ్ ।
స పాతు మాం యస్తృణరాజరాజీ

ఫలైర్విరాజన్  వ్రజరాజపుత్రః   ।
సుఖాని చక్రాఙ్కకరః  సఖీనాం

చక్రీవతాం  చక్రముదస్య  చక్రే ॥ ౧౪॥
జయ ధేనులక్షశతగుప్తిదక్షవనమణ్డలాన్తమనుసృత్య  కాన్తం
ఉపలబ్ధహర్ష  కృతకేలివర్ష బలదేవగీతఘనశాఖిశీత
వనరాజిరూప పశుపాలభూప కృతపక్షివారచరిక్తానుకార
ధృతమిత్రరఙ్గ  రసవల్గదఙ్గ  పురుమల్లయుద్ధ  పటుబాహురుద్ధ
బలదుర్దురూఢనిజమిత్రకూట   యమునోపకూలతరురాజిమూల
పదభద్రసేనకృతదుగ్ధఫేనపటలానుకల్పనవపుష్పతల్ప 
వరమధ్యసుప్త సుహృదాలిగుప్త వృషభానుబద్ధమృదురాగనద్ధ
కలగీతహృష్ట సుబలాభిమృష్ట కృతపద్మానన్దచరణారవిన్ద

విటపావతానపరివీజ్యమాన పరిపక్వతాలఫలలుబ్ధబాల
కలవాక్యరూఢహసితోపగూఢముఖతారకేశ ధృతవీరవేశ
ఘనతుఙ్గతాలవిపినాన్తరాలముపలబ్ధరామసహితాత్మధామ 
ధుతఘూర్ణదగ్రతృణరాట్సమగ్రఫలవృన్దపాతకృతహర్షజాత    
ఫలశబ్దరుష్టఖరరూపదుష్టహరకామపాలకృతహర్షమాల   
తురగారికాల ఖరచక్రవాలతృణవీతిహోత్ర  రమితాత్మగోత్ర
హతధేనుకాద్య విబుధాభివాద్య తృణరాజభఙ్గభరజాతరఙ్గ
రిపువర్గభీద  మయి సంప్రసీద  ॥౬॥
కలగీతనామేదం ఛన్దః  ।
పీనాపీనభరోద్గతైరనుదినం   యాః క్షీరపూరైర్బలాద్

అమ్భోజాక్ష విడమ్బయన్తి నివిడం క్షీరామ్బుధైర్వైభవమ్   ।
తాసాం రాజతగణ్డశైలపటలీపాణ్డుత్విషాం    మణ్డలం

ధేనూనాం పరిపాలయన్తమటవీకుఞ్జే భవన్తం భజే ॥ ౧౫॥

౭
అథ కాలియదమనం
కాలియస్య ఫణరత్నకుట్టిమం

కుట్టయన్  పదసరోజఘట్టనైః   ।
మఙ్గలాని  వితనోతు తాణ్డవే

పణ్డితస్తవ   శిఖణ్డశేఖరః  ॥ ౧౬॥
జగద్వినాశి సఙ్గమం  గరుత్మతా గజఙ్గమం
భుజఙ్గమణ్డలీపదం   పతఙ్గనన్దినీహ్రదం  
విషాగ్నిదగ్ధనీరజం  నిరీక్ష్య తస్య తీరజం
ముదాధిరుహ్య దర్పతః కదమ్బముగ్రసర్పతః
పయో వికీర్ణవాన్  అలం పరిజ్వలద్విషానలం
ధనుఃశతే సతాం గతిర్భుజోద్ధతామ్బుసంహతిః
కరాలదృష్టిదారుణైః   ఫణైర్మణిప్రభారుణై   -

యుతేన లోకదాహినా వినద్య కాలియాహినా
రుషోద్భటేన వేష్టితః  ప్రపన్నబాలచేస్టిత  -
తతోఽద్భుతావలోకతః సమేత్య తీవర్శోకత-

తనుస్ఖలత్పటాలిభిర్మహార్తనాదశాలిభి -
బలోపదేశసారతస్తదా హ్రదావతారతః
శనిఅర్నివృత్తలాలసైర్ముహుర్వ్యథాకులాలసైః 
సదారవృద్ధబాలకైః   సమస్తధేనుపాలకై -

విలోకితః స్మితాననః కృతోరగావమాననః
ప్రణున్నభోగరోధనః  సుహృద్గణాధిశోధనః
శ్రితాణ్డజేన్ద్రవిభ్రమః     స్ఫురత్కరాలవిక్రమః
స్వమూర్ధరత్నపిఞ్జరం   నిరస్య నాగకుఞ్జరం
ప్లుతేన  తస్య రఙ్గతః  ఫణాఙ్గణ్షు  సఙ్గతః
ప్రణీతదివ్యనర్తనః  కృతోత్సవానువర్తనః
ప్రసూనవృన్దవర్షిభిః    ఖలార్దనేన  హర్షిభిః
సపద్మభూపినాకిభిర్నభస్యనల్పనాకిభిః
స్తుతో విచిత్రబాలకః  సులాస్యతశ్చ లాలకః
సఖి స్వబాల్యచఞ్చలం పరిభ్రమద్దృగఞ్చలం 
సుశోభనాఙ్గహారకం  భుజఙ్గదర్పదారకం
ప్రణీతనృత్యహస్తకం  విలాసకమ్పిమస్తకం
వికాసిహాస్యకోరకం వోలోలకణ్ణ్ఠడోరకం
రసాదముం సమగ్రతః  స్ఫుటం నటన్తమగ్రతః
సుతం విలోకయాధునా త్వమీక్షణేన సాధునా
వ్రజేశ్వరీతి యోషితాం గిరం ప్రమోదఘోషితాం
నిశమ్య లబ్ధమోదయా  విలోకితో యశోదయా
ఖలప్రమార్దనే   ఖరః శ్రియా  హ్యనఙ్గశేఖరః
ఫణవ్రజే  ముహుః ప్లుతః  ఫణావతీగణైః  స్తుత-
తదాతిదక్షిణాశయః ఫణీశ్వరే కృతాభయః
క్షణాదమూభిరర్చితః పరార్ధగన్ధచర్చితః 
శ్రుతిప్రసక్తకైరవః     ఫణివ్రజేష్వభైరవః 
స్వబన్ధువృన్దనన్దనః    కృతార్యపాదవన్దనః
ప్రహర్షతోఽవిలమ్బయా   విచుమ్బితస్త్వమమ్బయా
జయ ప్రభో  కృపానిధే విలాసరత్నవారిధే
నతార్తిపూరశాతన ప్రసీద  మే సనాతన ॥ ౭॥
అనఙ్గశేఖరచ్ఛన్దః   ।

కామం దామోదర మమ మనఃపన్నగః పీనభోగో
దుష్టాశీభిః  కుటిలవలనైః  క్షోభయత్యేష లోకమ్ ।

తద్విక్రాన్తస్త్వముదితపదద్వన్ద్వపఙ్కేరుహాఙ్కం   
కుర్వన్ దర్వీకరదమన హే తాణ్డవైర్దణ్డయాముమ్     ॥ ౧౭॥

౮
అథ భాణ్డీరక్రీడనాది 
భాణ్డీరస్య  తటాన్తే తరుషణ్డాఖణ్డలస్య   రణశౌణ్డ ।
సఖిమణ్డలాని  బాఢం విక్రీడయ  పుణ్డరీకాక్ష  ॥ ౧౮॥
సుహృదావలిపరివీతః శ్రుతిహరమురలీగీతః
సురభీవీథ్యనుసారీ వరపీతామ్బరధార
పీనోజ్జ్వలభుజదణ్డః   శిరసి స్ఫురితశిఖణ్డః
శశిఖణ్డాభలలాటః  పీవరహృదయకవాటః
ఖరమిహిరాతపవాసే ప్రసరత్యపి  శుచిమాసే
ధృతమధులక్ష్మీభారం పరిహృతదావవికారం
ధేనుమనోహరశాదం పికకృతపఞ్చమనాదం
షడ్జోద్గారిమయూరం   విసృమరసౌరభపూరం
వికసితచారుశిరీషం స్ఫుటమల్లీనివిరీషం
వృన్దావనమతిహృష్టః   సబలః స్వయమభివిష్టః
కల్పితభుజసఙ్గ్రామః  క్వచిదీహితవిశ్రామః
కుత్రచిదభినవతుమ్బైః   క్వచిదతికోమలకుమ్భైః
క్వ చ పరిపాకిమగుఞ్జైః  క్వ చ బిల్వామలపుఞ్జైః
క్రీడన్నద్భుతచర్యః  కేలిషు పణ్డితవర్యః
పీవరకుతుకాధారే ద్వన్ద్వీభావవిహారే
కల్పితనిర్భరరాగః కృతసఖివర్గవిభాగః
శీతలమరుదనుకూలే భాణ్డీరద్రుమమూలే 
కృత్వా వల్లవవేశం  ప్రవిశన్తం   దనుజేశం
జానన్న్ ఏవ విలాసీ స్వీకృతవాన్ ఖలశాసీ
జైత్రీకృతబలపక్షః   సుదురూహక్రమదక్షః
శ్రీదామప్రియకామః   సురరిపువాహితరామః
క్షపయన్ ప్రలమ్బకాయః  హలినా నిర్మితమాయం

దైవతపరిణుతలీలః  సుహృదానన్దశీలః
తత్ర విదూరంయాతాః సురభీర్లఘుపదపాతాః
సమమన్విష్యన్ గోపైః  శఙ్కితనిజధనలోపై -

ముఞ్జావలివికరాలే  విపినే క్వచన విశాలే
లబ్ధాఖిలధవలాకస్తుఙ్గితసుఖపరిపాకః 
పీతభయఙ్కరదావః ప్రకటోల్లసదనుభావః 
ప్రణతజనోత్సవకారీ  త్వం భాణ్డీరవిహారీ
గోకులజనరససిన్ధో జయ జయ దుర్విధబన్ధో ॥౮॥
ద్విపదికా చ్ఛన్దః  ।
కలితశ్రీదామానం  శ్రీదామానన్దికేలితున్దిలితమ్    ।
వన్దే రామావరజం రామావరజఙ్గమద్యుతరుమ్  ॥ ౧౯॥

౯
అథ వర్షాశరద్విహారచరితం
ప్రేమోల్లాసనశీలా   వల్లవమల్లస్య   విజయతే లీలా ।
యన్ మాధురీం విపఞ్చీ విరిఞ్చిసూనోః ప్రపఞ్చయతి  ॥౨౦॥
మేఘసమయపూర్తిరమితవృష్టిషు  తరుకన్దరచిత
నీపకకుభపుష్పవలిత సాన్ద్రవిపినలబ్ధలలిత 
భక్తపరిషదిష్టవరద  హారివిభవధారిశరద్
అలఙ్కృతబహుపక్షిభరితకాననకృతదివ్యరచిత
వేశతులితనర్తకవర చన్ద్రకచితచారుకవర
గోపయువతిధైర్యమథనరూప  తదభినీతకథన
లోచనఫల వేనువలనవల్గదధరవక్త్రకలన 
సర్వసుకృతవైభవధరవేణురసితరజ్యదధర
వేణుమధునాదనటితకేకినివహ మేఘఘటిత
సేవ జనితముక్తయవసధేనునిచయచిత్తరభస
రూపవిలసదఙ్గవలనమోహితసురవృన్దలలన 
భిల్లయువతితోషిమసృణశమ్పమిలితపాదఘుసృణ
హారిహరిణయోషిదమలనేత్రసుఖదవక్త్రకమల 
దాస్యనిరతశైలరచితసేవన  పశుపాశఖచిత
పాహి వరుణ మద్విధజనమీశ్వర దురవాపభజన ॥౯॥

హారిహరిణచ్ఛన్దః
ఘనప్రణయఘట్టనోద్ఘురితఘోషసీమన్తినీ  

ప్రపఞ్చితజగత్త్రయీశ్రుతివిటఙ్కవిక్రీడితే     ।
శరద్విహసితాటవీకుహరభూవిహారప్రియే

రతిస్త్వయి తరస్వినీ మమ సలీలమున్మీలతు ॥౨౧॥

౧౦
అథ వస్త్రహరణం
స్మేరాభిః సలిలే కలిన్దదుహితుర్మగ్నాభిరాకన్ధరం 

స్కన్ధన్యస్తసమస్తపట్టవసనో    నర్మోక్తిభఙ్గీపటుః  ।
నిర్వ్యాజం వ్రజకన్యకాభిరసకృద్  భవ్యాభిరభ్యర్థితః

పాయాత్ తుఙ్గకదమ్బశాఖిశిఖరారూఢస్త్రిలోకీం   హరిః ॥౨౨॥
నిజగుణోదయోల్లాసలోభితా  గిరిసుతావ్రతారమ్భశోభితాః
పశుపకన్యకాః సూరజావనే రచితమజ్జనాః  ప్రేక్ష్య  పావనే
త్వరితమాగతో లుఞ్చితామ్బరః ప్రియకమాశ్రితో   రఙ్గిణాం  వరః
సపది లోకయన్ గోష్ఠబాలికా  భ్రూకుటివల్లరీభఙ్గురాలకాః  
స్మితపరిస్ఫురద్వక్త్రమణ్డలః   స్ఫుటితమాలతీకౢప్తకుణ్డలః  
సరభసం తతః శీతవేపితైః  ప్రణయకోపిభిః  సుష్ఠుహ్రేపితై   -

వదనవిస్ఫురత్కాకుజల్పనైర్విహితసామభిర్భేదకల్పనైః 
సిచయసఞ్చయం సమ్భ్రమాకులైర్ఝటితియాచితః   కన్యకాకులైః
పృథుతరాంసయోరర్పితాంశుకః సితరదోల్లసన్మఞ్జులాంశుకః 
ప్రకటితాగ్రహైర్భూపహేలిభిః    సఖికులాదృతైర్జల్పకేలిభి  -
తరుపురస్తటే తాస్తదా బలాదచిరమానయన్ గోకులాబలాః
ముదితముగ్ధధీః  కేలినర్మదః సకలవల్లవీవృన్దశర్మదః 
ప్రకటమమ్బరీభూతహస్తకాః  సవిధమాగతా నమ్రమస్తకాః
స పటురాత్మనో వాక్యకారికాధృతమహోత్సవః ప్రేక్ష్య  దారికాః
సలిలమజ్జనే  వ్యజ్య నగ్నతాం వ్రతవిధేర్వదన్  సుష్ఠు భగ్నతాం
శిరసి కారయన్నస్య పూర్తయే ప్రసభమాత్మనే  క్షేమమూర్తయే
మధురమఞ్జలిం  మఞ్జులోచనః  ప్రణయినీమనస్తాపమోచనః
కిమపి కన్యకాలీభిరానతః ప్రణయసఙ్కులాదాశు  మానతః

సుఖభరాదమూరత్ర తర్పయన్ వసనసఞ్చయం తూర్ణమర్పయన్
కృతకుమారికాచిత్తదోహదః సకలసున్దరీప్రేమమోహదః 
ప్రణతమణ్డలాభీష్టకామధుక్    కమనవల్లవీమల్లికామధుః 
త్వమఖిలేశ మామిన్దిరాలయ  వ్రజమహేన్ద్ర   హే దేవ పాలయ ॥ ౧౦॥
ఇన్దిరా  చ్ఛన్దః  ।
విదధానయాపి ధవలం తవ జగదేవాద్య కీర్తిచన్ద్రికయా  ।
కేశవ పశుపాలీనాం చిత్రం  ద్విగుణీకృతో రాగః ॥౨౩॥

౧౧
అథ యజ్ఞపత్నీప్రసాదః 
పరితోషయితుం నయాయజూకై -

స్త్వమనూచానజనైశ్చ  నాసి శక్యః ।
రతిహార్య రతిం దదస్వ వన్దే

తవ గోవిన్ద సదా పదారవిన్దమ్  ॥౨౪॥
రఙ్గతస్తోషితజ్ఞాతినా   సఙ్గతో  ధేనుకారాతినా
కర్ణపాలీమిలత్పల్లవైర్వేష్టితః     సర్వతో వల్లవై  -

గోపసీమన్తినీకాముకః కాననోత్సఙ్గసఙ్గాముకః 
కౢప్తవృన్దాటవీమాననః    ప్రేక్షితస్మేరగోపాననః
సంస్తువన్ భూరుహాం సమ్పదః శ్లాఘయన్  వ్యాజతః శమ్ప్రదః
స్వాన్ సఖీన్ కుషుద్భరోత్తాపితాన్ ప్రేమభిః  ప్రార్థనామాపితాన్ 
ప్రేషయన్నధ్వరేఽదూరతః  ఖ్యాపితబ్రాహ్మణక్రూరతః 
కల్పితబ్రాహ్మణావజ్ఞయా   ప్రేష్ఠసఙ్క్రామితప్రజ్ఞయా   
లఙ్ఘితక్షేమ్బభాక్సత్రయా   పూరికాపూరితామత్రయా
స్థాకికాన్యస్యసద్భక్తయా  స్నేహసమ్పత్తితోఽభ్యక్తయా
రత్నపాత్రీధృతక్షీరయా  కాననోపక్రమాధీరయా
భాజనన్యస్తసంయావయా కౌతుకోత్తుఙ్గసంరావయా
గౌరవాన్నిర్భరోత్తాలయా ప్రేక్షితో  బ్రాహ్మణీమాలయా
స్పర్ధమానం  రుచా హాటకం ధారయన్న్ ఉజ్జ్వలం  శాటకం
సఖురంసే కరం దక్షిణం న్యస్య లోకోత్రయీరక్షిణం
విస్ఫురన్నర్తకాలఙ్కృతిః సఞ్చరత్కిఙ్కిణీఝఙ్కృతిః

కాన్తిభిర్నిన్దితేన్దీవరః   సున్దరోరస్తటే  పీవరః
సఞ్చరన్మఞ్జరీకుణ్డలః   శ్లాఘితబ్రాహ్మణీమణ్డలః  
కృష్ణ హే సున్దరకుణ్ఠయా   ప్రేఇర్తాస్తూర్ణముత్కణ్ఠయా  
రక్ష నః సఙ్గతా  దూరతః స్వాన్తికే త్వం యతః సూరతః
క్ష్మాసురీకాకుమిత్యగ్రతః  శీలయన్ వ్యఞ్జితవ్యగ్రతః 
సర్వథా దత్తతద్వాఞ్ఛితః కీర్తివిఞ్ఛోలికాలాఞ్ఛితః
ప్రోషితబ్రాహ్మణీకోఽమలః   పల్లవాదప్యలం  కోమలః
సద్గుణైరిన్దిర్యామోదనం    భుక్తవాన్ భోజయన్నోదనం
మత్తమాతఙ్గలీలాకరః  కిఙ్కరానన్దిశీలాకరః
సర్వదా విభ్రమారమ్భవాన్  ఖేలతాద్ గోకులేఽలం భవాన్
సన్తతం దారుణాపద్ధతం  పాహి గోవిన్ద మాముద్ధతమ్  ॥ ౧౧॥
మత్తమాతఙ్గలీలాకరచ్ఛన్దః   ।
దుఃఖోచ్ఛిత్తిః పరమమధురానన్దపూరానుభూతిః

సేయం దామోదర తదుచితా సాధనానుష్ఠితిర్వా  ।
సత్తాం ధత్తే న కమలభువోఽప్యన్తరేణార్తబన్ధో

కారుణ్యం తే ముహురహమతః ప్రార్థయే   తస్య బిన్దుమ్  ॥౨౫॥

౧౨
అథ గోవర్ధనోద్ధరణం 
అమన్దమదమణ్డలిరలమఖణ్డమాఖణ్డలం   

న్యరుద్ధ రభసేన యః పృథుముదస్య గోవర్ధనమ్  ।
అచణ్డకరమాధురీపటలదణ్డితుణ్డశ్రియం   

తమాత్తవరమణ్డనం  మకరకుణ్డల  త్వాం భజే ॥౨౬॥
హేతువాదజజల్పితవ్రజవాసవాధ్వరమర్దనే 
భూసురోత్కరగోమహీధరపూజనోత్సవవర్ధనే
కల్పితాతులయూపసఙ్కులశఙ్కులాదధిమోదకే
పర్వతార్చనసమ్పదర్జనహేతుతాపరిబోధకే
పుష్పవన్దనధాతుచనదన్మణ్డితాఖిలగోధనే 
గోపమణ్డలకల్పితాచలసానుకన్దరశోధనే 
ఉద్భటారవభూధరోత్సవసఞ్జితాఖిలబన్ధుతే 

తత్పరిక్రమపూజనక్రమభూరిసమ్భ్రమసన్ధుతే  
క్ష్మాధరోపమవిగ్రహోత్తమభుక్తసిస్ఫురదోదనే
మఙ్గలాకరవిస్ఫురద్వరవృన్దవల్లవమోదనే  
రుష్టవాసవవృష్టిసమ్ప్లవఖిన్నగోకులవేష్టితే   
త్రాససఙ్కులబన్ధుమణ్డలశర్మదాద్భుతచేస్టితే   
దక్షిణేతరపాణిపుష్కరశీలతాతులపర్వతే
విభ్రమాఙ్కురనిర్ధూతోద్ధురజమ్భమర్దనగర్వితే   
గోత్రగహ్వరవాసితాబ్భరవిహ్వలాత్మసుహృజ్జనే 
కారితోద్భవదద్భూతార్ణవబాన్ధవవ్రజమజ్జనే   
నన్దితాశయమిత్రసఞ్చయవీక్షితస్ఫురదాననే 
మేదురస్మితకౌముదీకృతరక్తయౌవతమాననే
భీతనన్దితవిస్మయాఞ్చిత  మాతృపాణ్యుపలాలితే
చారుచఞ్చలలోచనాఞ్చలరాధయాపి నిభాలితే
మారుతోన్మదచణ్డనీరదమణ్డలాశనివారణే 
సమ్పదన్ధితశక్రసఞ్చితగర్వచర్వణకారణే 
సప్తవాసరహస్తసంస్తరశాయితాతులపర్వతే
నిర్మదీకృతశక్రసంవృతనీరదేక్షణనిర్వృతే
మఞ్జుభాషితముద్రయా   కృతబాన్ధవావలినిష్క్రమే
కౌతుకోచ్చలమిత్రమణ్డలగీతమఙ్గల్విక్రమే   
పాదపోజ్జ్వలతన్నిజస్థలయోజితప్రవరాచలే  
సర్వదా వ్రజబాన్ధవవ్రజరక్షణవ్రతనిశ్చలే   
ఫుల్లవల్లవనాథయోర్నవహర్షవీక్షణసక్షణే  
కుఙ్కుమాక్షతపల్లవాక్షతవల్లవీకృతరక్షణే 
ఛన్నభానుని శైలసానుని  పీఠితప్రవరాంశుకే
భీతలజ్జితశక్రవన్దితపాదపఙ్కజపాంశుకే  
స్మేరసమ్ముఖవిస్ఫురన్ముఖలుప్తవాసవభీభ్రమే
తన్మనోహరవర్ణనిర్భరభారతీభరవిభ్రమే 
గోశివప్రదమిన్ద్రతాపదమేత్య   నిర్భరనన్దితే
గాయదమ్బరలమ్బితుమ్బురురాగడమ్బరవన్దితే
ముగ్ధసౌరభదిగ్ధసౌరభదుగ్ధపూరకృతోక్షణే  
కల్పితాఖిలపిష్టపాతులతాపమణ్డలమోక్షణే 

మత్తకోకిలవిభ్రమే  కిల మాధవ త్వయి సమ్ముఖీ
వర్తతాం మమ పురుషోత్తమ లోలబుద్ధిశిలీముఖీ  ॥ ౧౨॥
ముగ్ధసౌరభచ్ఛన్దః 
శ్యామోత్తుఙ్గభుజార్గలే   వినిహితః కృష్ణేన  వృష్టిచ్ఛటా

ధైతైర్ధాతుభిరేష    తాలకునటీముఖ్యైర్గిరిర్గౌరితః    ।
శుద్ధాష్టాపదకల్పితస్య   విపులచ్ఛత్రస్య  లక్ష్మీభరం

బిభ్రద్గారుడరత్ననిర్మితమహాదణ్డస్య    విభ్రాజతే  ॥౨౭॥

౧౩
అథ నన్దాపహరణం
నన్దాపహారచకితస్య  కిరీటశ‍ృఙ్గ

భృఙ్గావలీపరిచితం  సలిలేశ్వరస్య ।
హృద్యం సనన్దనదురాపపరాగగన్ధం 

వన్దే ముకున్ద తవ దేవ పదారవిన్దమ్  ॥౨౮॥
నీరాధిపభృత్యాహృతగోపేశ్వరమార్గాశ్రిత 
లబ్ధామ్బుధినాథాలయ  పాశీడితలీలాచయ
శుద్ధోజ్జ్వలవాణీసుధ   దాసాయితపాశాయుధ
మన్తుక్లమసమ్మార్జన   తన్నిర్మితహర్షార్జన 
భక్త్యర్పితనన్దేక్షణ   లబ్ధాతులచిత్తక్షణ
పిత్రా సహ గేహం గతమాతృక్లమహారివ్రత 
సర్వాద్భుతసన్దర్శనచిత్తాన్వితనన్దానన 
సఙ్కర్ణితలోకోత్తరతత్తన్నిజచర్యాభర
సమ్భావితసర్వేశ్వరభావోత్సుకగోపోత్కర
హృద్యేఙ్గితసంవేదనసఙ్కల్పితతత్సాధన
దివ్యహ్రదమధ్యార్పితగోధుగ్గణసన్దర్శిత  
సచ్చిన్మయలోకోత్తమ నిష్కాసితగోపభ్రమ
సన్ధుక్షితబన్ధువ్రజ    సఞ్చారితకీర్తిధ్వజ
గోపీగణశర్మాకర మాం పాలయ దామోదర ॥ ౧౩॥
సమ్ఫుల్లచ్ఛన్దః   ।
లోకో రమ్యః కోఽపి వృన్దాటవీతో

నాస్తి క్వాపీత్యఞ్జసా  బన్ధువర్గమ్   ।
వైకుణ్ఠం   యః సుష్ఠు సన్దర్శ్య  భూయో

గోష్ఠం  నిన్యే పాతు స త్వాం ముకున్దః  ॥౨౯॥

౧౪
అథ రాసక్రీడా
పరిస్ఫురతు సున్దరం  చరితమత్ర లక్ష్మీపతే-
స్తథా భువననన్దినస్తదవతారవృన్దస్య    చ ।

హరేరపి చమత్కృతిప్రకరవర్ధనః   కిన్తు మే
బిభర్తి హృది విస్మయం కమపి రాసలీలారసః ॥ ౩౦॥

శారదవిధువీక్షణమధువర్ధితమదపూర
ఇష్టభజనవల్లభజనచిత్తకమలసూర 
గోపయువతిమణ్డలమతిమోహనకలగీత
ముక్తసకలకృత్యవికలయౌవతపరివీత
యోషిదమలనేత్రకమలలోభిదశనమాల
కౌతుకభరనిర్మితఖరనర్మవచనజాల
తన్నిశమనసాశ్రునయనభీరుభిరనునీత
వల్లభజనఖేదశమనవిభ్రమభరవీత 
శ్యామవిమలకాన్తిపటలధూతమదనలక్ష
రక్తిమధరయోషిదధరచుమ్బరచనదక్ష
విగ్రహపదయౌవతమదవీక్షణపరిలీన
చణ్డిమధరభక్తనికరమానభుజగవీన
లోలగతిభిరార్తమతిభిరాభిరనభిదృష్ట
పుష్పగురుషు వల్లితరుషు  భూరిషు పరిపృష్ట
లబ్ధనలినగన్ధపులినగోప్యనుకృతలీల 
శశ్వదమితరఙ్గరమితరాధిక  వరశీల
ఫుల్లసుషమవన్యకుసుమమణ్డితదయితాఙ్గ 
కేలితలినవక్త్రనలినభృఙ్గితతదపాఙ్గ 
నిర్భరరతివర్ధనమతినిహ్నతనిజదేహ
ప్రేమశరణవల్లభగణమానసకుశలేహ 
దృష్టవికలరాధనిఖిలయౌవతపరిహూత

భూరిరుదితతత్తదుదితవీథిభిరభిభూత
విక్లవతనుగోపసుతనులోచనపదవీత
చారుహసన పీతవసన కుఙ్కుమభరపీత
నన్దితమతియోషయువతివాససి  వినివిష్ట
తుష్టిరచనచారువచనధూతహృదయరిష్ట
సమ్మదచయఫుల్లహృదయయౌవతతతరాస
కున్దరదనచారువదనశోభితమృదుహాస
ద్విద్వియువతిమధ్యవసతివర్ధితరుచికామ్య
లబ్ధలలితభృఙ్గవలితచమ్పకతతిసామ్య 
స్వస్వసవిధబోధివివిధవేశయువతిహృద్య
శఙ్కరముఖదైవతసుఖవర్ధినటనవిద్య 
మోహితశశిమణ్డల  వశిఖేచరమునియోష
కిఙ్కిణియుతనూపురరుతలమ్భితపరితోష
సౌరభపురమిష్టఖపురరఞ్జితమధురాస్య 
సుష్ఠుమహితగీతసహితయౌవతతతలాస్య
విశ్వకరణధైర్యహరణకారణకలగాన
రక్తిభిరుపరుద్ధపశుపభీరుకలితమ
కూజివలయతాణ్డవలయఘూర్ణితసురరాజి 
కోమలరణషట్పదగణగుఞ్జితభరభాజి
తత్ర రహసి రాసమహసి సమ్భృతవరశోభ
మౌక్తికశుచిసుస్మితరుచిసృష్టయువతిలోభ
మార్జితరతిఖిన్నయువతిమణ్డలమృదుగణ్డ 
ప్రేమలలహకామకలహపణ్డితభుజదణ్డ 
విభ్రమపరవల్గునఖరచిహ్నితనవవామ 
సౌష్ఠవయుతకాన్తిభిరుత  కామమనసికామ
శీతసలిలకేలికలిలచిత్తయువతిసిక్త
దీవ్యదచిరజాతరుచిరదీప్తిభిరతిరిక్త
దేవవిచితపుష్ పుషరచితవృష్టిభిరభివృష్ట
ప్రేమసరలకేలితరలగోపసుతనుదృష్ట
విస్ఫురదిభనాయకనిభ మఞ్జులజలఖేల
చఞ్చలకరపుష్కరవరకృష్టయువతిచేల
రత్నభవనసన్నిభవనకుఞ్జవిహితరఙ్గ

రాగనిరతయౌవతరతిచిహ్నవిలసదఙ్గ
సన్ధృతనయ  నన్దతనయ  సున్దర  జయ వీర
యామునతటమణ్డలనట  రాసరచనధీర
పాపాని మయి దుర్గతిజయిపాదభజనలేశ
ధేహి కరుణ దృష్టిమరుణలోచన  నిఖిలేశ ॥ ౧౪॥
లలితభృఙ్గచ్ఛన్దః   ।
రమ్భోరూనికురమ్బనిర్భరపరీరమ్భేణ లబ్ధద్యుతే -
ర్బిభ్రాణస్య  తడిత్కదమ్బవిలసత్కాదమ్బినీవిభ్రమమ్  ।

క్రీడాడమ్బరధూతజృమ్భమథనస్తమ్బేరమోరుశ్రియో 
రాసారమ్భరసార్థినస్తవ   విభో వన్దే పదామ్భోరుహమ్ ॥ ౩౧॥

ఉల్లలవల్లవలలనా   ధరపల్లవచుమ్బనోల్లసితమ్   ।
నౌమి సమల్లీమాల్యం  హరిమిహ హల్లీసకోత్ఫుల్లమ్   ॥ ౩౨॥

౧౫
అథ సుదర్శనాదిమోచనం శఙ్ఖచూడనిధనం  చ
బిభ్రతం  శ్రవణసీమ్ని  శారదం

పద్మముజ్జ్వలకలావిశారదమ్  ।
వల్లవీహృదయహారనాయకం

హన్త చిత్త భజ గోష్ఠనాయకమ్  ॥ ౩౩॥
భూరుహోల్లసదమ్బికావనమణ్డలాన్తరభూమిపావనం 
అబ్జసమ్భవకన్యకోదకనిర్మితాప్లవమక్షిమోదక 
వారిదోజ్జ్వలకాన్తిడమ్బరమాప్తకాఞ్చనభాస్వరదమ్బరం
ఆత్తవల్లవరాడ్భుజఙ్గమమూర్తికల్పితపాదసఙ్గమం  
ఉగ్రసఙ్కటభాక్సుదర్శనశాపమోచనమిష్టదర్శనం 
ఆత్మవల్లభనన్దమోచనముద్ధృతాఖిలగోపశోచనం  
ఆశ్రయామి  భవన్తముజ్జ్వలకాన్తికన్దలధుతకజ్జ్వలం  
ఆనితోజ్జ్వలశర్వరీముఖమాప్తపూర్వజసఙ్గసఙ్గమున్ముఖ  
వల్లవాఖిలవల్లభాతులనేత్రఖఞ్జనవిభ్రమాకులం    
అద్భుతామలగీతిమోహితవల్లవీకులమాత్తలోహిత
చన్దనం  ఖలయక్షనాయకభీతియౌవతశాన్తిదాయకం

ఉగ్రవిగ్రహయక్షమర్దనమఙ్గనాగణరఙ్గవర్ధనం     
ఆప్తగుహ్యకరత్ననన్దితపూర్వజం  భువనేన్ద్రవన్దిత 
పాదపద్మ భవన్తమాహితగోకులోత్సవమఙ్గనాహిత
నౌమి మాధవ మాం కృపాలయ దుర్గతం  జగదీశ పాలయ ॥ ౧౫॥
కాన్తిడమ్బరచ్ఛన్దః  ।
జయతి మహోత్సవవిద్యా విద్యాధరశాపమర్దినీ  మూర్తిః ।
పరిభూతశఙ్ఖచూడచూడామన్ణిరఖిలలోకస్య   ॥ ౩౪॥

౧౬
అథ గోపికాగీతం
నిర్యాసః శ్యామలిమ్నాం పరిణతిరమలప్రేమలక్ష్మీభరాణాం

సాక్షాత్కారః కృపాణామఖిలమధురతాసమ్పదాం సంప్రదాయః  ।
గామ్భీర్యం బిభ్రమాణాముపచితిరమితశ్చాతురీణాం  చిరం వో

భూయాదాభీరనారీకుచకలసతటాలఙ్కృతిర్మఙ్గలాయ  ॥ ౩౫॥
దివసవిరహార్తయువతికృతవార్త
పృథులతరవామభుజశిఖరధామ
విలసదవతంస వదనధృతవంశ
సురనగరయోషిదఖిలమతిమోషి
మధురతరగీత పశునివహవీత
సరిదుదకపూరవిరతివిధిశూర
కమలభవభర్గముఖవిబుధవర్గ
మతిదురనుమానరసదకలగాన
మదయదవలోక ముషితనతశోక
హృతహరణజాత కలితసుఖవాత
గిరిశముఖదేవ కృతచరణసేవ
మదజనితఘూర్ణనయన  రసపూర్ణ
గతివిజితనాగ ధృతఘుసృణరాగ
యువతిదినతాపహరమధురలాప
చటుల నటవేశ కృపయ మథురేశ ॥ ౧౬॥
ముఖదేవచ్ఛన్దః  ॥

జగదుద్ధురమాధురీధూరీణాం
అధునా మన్దిరమిన్దిరాదురాపా   ।

మమ తర్షభరాన్  మురాన్తక త్వన్
మురలీనాదసుధాధునీ ధునీతామ్ ॥ ౩౬॥

౧౭
అథారిష్టవధాదికం
తురగదనుసుతాఙ్గగ్రావభేదే   దధానః

కులిశఘటితతటఙ్కోద్దణ్డవిస్ఫూర్జితాని    ।
తదురువికటదంష్ట్రోన్మృష్టకేయూరముద్రః  

ప్రథయతు  కుశలం వః కైశవో  వామబాహుః ॥ ౩౭॥
వృషదనుజజనితరుజపశుపకులతోషణం
స్వకరతలనినదఖలవృషభపరిరోషణం
దయితవరభుజశిఖరనిహితభుజదణ్డకం
జగదసుఖవికటముఖదనుజమదఖణ్డకం
నివిడబలచటులమిలదనడుదపనోదనం
గగనతలమిలదఖిలసురనికరమోదనం
భుజవిభవమహిమలవదలితవృషశ‍ృఙ్గకం
తదభిహతిదలితదితితనుజతనుభృఙ్గకం
నిజనికటగతివికటహయదనుజలోచితం
ప్రణయభరమృదులతరయువతిగణశోచితం
అవగణితగురురణితతురగఖురఘట్టనం
నిజలలితగతికలితతదురుమదకుట్టనం
ధనురయుతపరిగమితహయదనుజవిగ్రహం
పృథువదనభుజఘటనకృతతదతినిగ్రహం
భుజభుజగయుతితురగరదహరణకారణం
తదుపచయవిహితహయదనుజతనుదారణం
నిజలలితలవదలితజగదవశకేశినం
ప్రమదకులరసచటులపశపసభవేశినం
దరహసితరుచిరమితనుతిచతురనారదం
గిరిశవరనిఖిలసురనికరసుఖభారదం

ఉరణదతిచపలమతిసుహృదవనఖేలనం
తదపహృతిమిలదమతిదనుజకృతమేలనం
స్వశచరనికరహరదనుజకృతివేదినం
జగదభయవలదనయమయతనయభేదినం
సకృదమలపదకమలవినతభయమోచనం
భజ సదయమయి హృదయ సరసిరుహలోచనమ్ ॥ ౧౭॥
గుచ్ఛకమిదం ఛన్దః  ।
యేనారిష్టః  ప్రాపితోఽభూదరిష్టం 

చక్రే కేశీ లీలయైవావకేశీ  ।
వ్యోమోఽలమ్భి వ్యోమసామ్యం స కష్టాద్

గోష్ఠాధీశః  సుష్ఠు గోపాయతాన్నః ॥ ౩౮॥
అపవర్గసుఖస్పృహోరువల్లీ

స్థలకులఙ్కషవీచిరమ్బుజాక్ష  ।
తవ కేలిసుధానదీ మదీయం

శిశిరాఙ్గీగలజాఙ్గలం   గతాస్తు ॥ ౩౯॥
పురుషోత్తమస్య పరితో

గోకులచరితామృతేన కృతసేకః ।
ప్రేమమరన్దస్యన్దం  

తనోతు మమ చిత్తమాకన్దః  ॥ ౪౦॥

౧౮
అథ రఙ్గస్థలక్రీడా  
క్రియాద్  వః కల్యాణం భుజసమరశౌటీర్యకణికా

వికాసేనోద్భూయ ప్రకటబలమల్లప్రతిభటాన్    ।
భజన్ స్వరీ రఙ్గే మదకలమృగేన్ద్రస్య  లలితం

కచాకృష్టిక్రీడామథితమథురారిర్మధురిపుః   ॥ ౪౧॥
యః పౌరలోకారవిన్దావలీహేలిరఙ్గీకృతోత్తుఙ్గరఙ్గస్థలీకేలి     -
ఆపీతకౌశేయశోభోల్లసన్మూర్తిరావర్తితాశేషలోకోత్సవస్ఫూర్తి -
అక్షీణకణ్ఠీరవాకుణ్ఠవిక్రాన్తిరుగ్రం      మమర్దోరుదన్తీన్ద్రమశ్రాన్తి   
యం నిర్మితోత్తుఙ్గమాతఙ్గనిర్వాణముర్వీమహానన్దవృన్దాని     కుర్వాణం

22 sanskritdocuments.org



ఛన్దోఽష్టాదశకమ్ 

ఉద్భాసిదానాస్రబిన్దూర్మివర్మాణమానమ్రసన్తోషనిర్మాణకర్మాణం  
ఉన్మీలితాస్తోకవిస్తారతారుణ్యమన్తస్తమస్తోమవిధ్వంసికారుణ్యం
ఆలోకయామాస భిన్నారిమర్మాణమగ్రే జనశ్రేణిరుద్దామశర్మాణం 
ఉద్దణ్డదోర్దణ్డదర్పానువిద్ధేన      విస్మాపితామన్దగన్ధర్వసిద్ధేన  
పీనాంసపిణ్డోల్లసద్దన్తదణ్డేన      విద్యేతిఘర్మామ్బుసంవీతగణ్డేన
దీప్తేన్ద్రనీలావలీరాజదఙ్గేన   లబ్ధప్రలమ్బారిగోపాలసఙ్గేన  
మల్లావలీ  యేన రఙ్గప్రవేశేన   విక్షోభితా మఙ్క్షు వీరేన్ద్రవేశేన
మన్దస్మితారబ్ధకున్దాలినిన్దాయ     వృన్దారకానన్దిపాదారవిన్దాయ  
చఞ్చన్నఖశ్రేణిభాచక్రబాలాయ   వక్షస్తటీలక్ష్యనక్షత్రమాలాయ
ఫుల్లీభవచ్చిల్లిచాపప్రసర్పాయ    నిర్వాహితాపూర్వకన్దర్పదర్పాయ
నార్యో ముహుర్దృష్టమాధుర్యచర్యాయ   యస్మై  స్పృహాం చక్రురాభీరవర్యాయ
యస్మాద్ విలాసేన రఙ్గస్థలే   రన్తురానమ్రలోకాతిశోకాపదాహన్తు -
ఇన్ద్రాదివృన్దారకానన్దనిర్మాతురక్ష్ణోర్వినోదేన     వృష్ణ్యన్ధకాన్   పాతు-

ఆర్యాఙ్గనాతీవ్రసాధ్వీవ్రతచ్ఛేత్తురవ్యగ్రమల్లాఙ్గనాతుష్టిర్నిర్బేత్తు       -
ఆవల్గతః  క్షౌణిభర్తాపి స త్రాసమాసాద్య  విభ్రాన్తాగ్రబాలస్య 
పద్మావతీపుత్రహృన్మర్మకీలస్య  సర్వాత్మనాభీష్టదోర్యుద్ధలీలస్య 
యుద్ధం  పరిస్ఫారశౌటీర్యఘోరస్య చానూరమల్లేన  వృత్తం కిశోరస్య
యస్మిన్ మునిశ్రేణివక్రస్ఫురన్నామ్ని   విస్తీర్ణవక్షఃస్థలీవిభ్రమద్దామ్ని   
నవ్యోల్లసద్వారివాహావలీధామ్ని  నిఃశేసవీరోత్కరోల్లఙ్ఘనస్థామ్ని  
ప్రోద్యత్పదద్యోతనిర్ధూతపఞ్చేషు   సౌన్దర్యదర్పోద్గమే   రమ్యమఞ్చేషు
తుఙ్గేష్వవస్థాయ   చక్రుర్విలక్షాణి  భక్తిం ప్రభౌ  భోజదశార్హలక్షాణి
చాణూరమూర్ధన్యమల్లేభపారీన్ద్ర    స శ్రీభవాన్  పాతు మాం గోపనారీన్ద్ర
సవ్యభ్రమన్ముష్టికోత్తాడితాలాఙ్క   నేపథ్యభారస్ఫురద్ధేనుపాలాఙ్క
విద్రావితోద్దామదుర్మల్లపాలీక    నిఃశఙ్కలాస్యోల్లసత్పాదనాలీక
రమ్యాఙ్గహారశ్రియాకృష్టసాధ్వీక    తాభిర్నిపీతాఙ్గసౌరభ్యమాధ్వీక
గోపాఙ్గనానేత్రపానైకభృఙ్గార     పుష్పావలీలబ్ధసర్వాఙ్గశ  ‍ృఙ్గార
భో దేవకీశౌరిబన్ధార్తిలుణ్ఠాక    దిక్చక్రవాలక్వణత్కీర్తిఘణ్టాక 
భక్తోగ్రసేనార్పితస్ఫీతసప్తాఙ్గ  మాం రక్ష కుబ్జాఙ్గరాగేణ   లిప్తాఙ్గ ॥ ౧౮॥
భృఙ్గారచ్ఛన్దః 
మల్లానాముల్లఙ్ఘ్య    రఙ్గే కరవిచలదసిర్యేన మఞ్చప్రపఞ్చే

ఛన్దోఽష్టాదశకమ్ 

కేశేష్వాకృష్య కంసో విఘటితముకుటం విఘ్నహేతుర్నిజఘ్నే ।
స త్వం సత్త్వాధిరాజ స్ఫురదురుకరుణాడమ్బరాలమ్బిచేతాః

పాతాద్ దుఃఖాబ్ధిపాతాద్  యదుకులకమలోద్దణ్డచణ్డద్యుతిర్మామ్    ॥ ౪౨॥
మనసిజఫణిజుష్టే లబ్ధపాతోఽస్మి  దుష్టే

తిమిరగహనరూపే హన్త సంసారకూపే ।
అజిత నిఖిలరక్షాహేతుముద్ధారదక్షాం

ఉపనయ మమ హస్తే భక్తిరజ్జుం   నమస్తే ॥ ౪౩॥
సమస్తపురుషార్థతః  పృథుతయాద్య భక్తిం విదన్

వదన్నపి న యద్ భజేత్ త్వదకృపాత్ర హేతుర్విభో ।
ప్రసీద  యమునాతటే లుఠితమూర్తిరభ్యర్థయే

కృపాం కృపణనాథ హే కురు ముకున్ద మన్దే మయి ॥ ౪౪॥
ఇతి శ్రీరూపగోస్వామివిరచితస్తవమాలాయాం  ఛన్దోఽష్టాదశకం   సమాప్తమ్ ।

